
Апстракт 

 
Логистиката гледано како индустрија или како сет од активности има огромно значење во 
фунционирањето на едно стопанство. Од витално значење е движењето на производот од 
производителот до крајниот потрошувач, а тоа го остварува единствено логистиката преку 
збирот на повеќе активности. Секоја од нив допринесува и ја зголемува вредноста која се 
испорачува на крајниот потрошувач, а притоа влијае на степенот на задоволни 
потрошувачи. Модерната логистика подразбира употреба на секоја техничко-технолошка 
иновација во оваа насока како и дигитализација на секој од процесите, што ќе резултира 
со заштеда во трошоците, испорачување на производи со поголема сигурност и 
ефикасност, поголеми профити за организациите. Потребата од дигитализацијата во 
развиените земји е дел од секојдневието и се наметнува како потреба, додека кај земјите 
во развој овој процес е сеуште на почеток. Република Северна Македонија како една од 
земјите во развој не котира високо во категоризацијата на дигитализирана логистичка 
индустрија. Следејќи ја светската пракса, земјата треба да усвои голем дел од 
дигитализираните решенија за да може да обезбеди подобра логистичка инфраструктура 
како и индустрија. 
 
Клучни зборови: стопанство; вредност; иновација; ефикасност 
 

Вовед 
 
Дигитализацијата како процес веќе продира во секоја пора на општеството, завзема 
големо внимание од аспект на секоја индустрија, процес, методи на работа и дел од 
секојдневното рутинско живеење. Преку нејзиниот развој се постигнуваат големи 
предности од аспект на раст и развој на општеството и економијата, а тоа се прелева и кај 
секоја индустрија во рамки на таа национална економија. Меѓутоа степенот на 
дигитализација во рамки на една земја зависи од развојот на многу други фактори и 
поседувањето на одредени параметри за да може да се даде основа за почеток на 
дигитализацијата, Земјите кои ги поседуваат тие карактеристики и даваат можност на 
дигитализацијата да навлезе во повеќето индустрии се високо развиени и поседуваат 
многу капацитети и ресурси преку кои го потпомагаат секое понатамошно дигитално 
придвижување. Еден од најважните сектори за секоја земја е логистичкиот и како таков 
бара постојано унапредување кое ќе овозможи поврзување во глобалниот логистички свет.  
 
Земјите во развој, во најголем дел не поседуваат карактеристики и основа за развој на 
дигитализацијата, односно нивните економии се економски недоволно развиени и секако 
човечките капацитети се на пониско ниво во однос на практичното образование. Од тука 

се добиваат првите сознанија и за степенот на дигитализација во логистиката на овие 
земји. Многу мал дел од нив допрва почнуваат да воведуваат многу мали дигитализирани 
методи на работа во своите логистички претпријатија и со тоа постепено стануваат 
поконкурентни во однос на оние од истата категорија. 
 
Во споредба со високо развиените земји, логистичките перформанси и способности кај 
земјите во развој се на ниско ниво и бараат големи инвестиции и отвореност на 
индустријата кон примена и усвојување на новите начини на работа кои со својата 
дигитализација ќе им овозможат најпрво заштеда во средствата, а потоа повисока 
конкурентност на глобално ниво. Во продолжение на трудот ќе може да се даде осврт на 
тоа што претставува логистиката и преку кои функции се манифестира. Ќе стане збор и за 
дигитализацијата како процес кој навлегува во секој аспект од животот на модерникот 
човек како и нејзиното влијание врз логистиката. Ќе се споменат неколкуте типови на 
логистички трендови кои се очекува да ја одбележат тековната година, со оглед на тоа што 
брзината на развој е огромна може да се случи појава и на нови трендови кои не се 
предвидуваат. На крај од трудот ќе стане збор за логистичката индустрија кај земјите во 
разој, со аспект на Република Северна Македонија како една земја од оваа група. Какви е 
моменталната состојба со оваа индустрија кај нас и какви се перспективи за развој 
постојат, преку што ќе се овозможи унапредување на логистичката индустрија.  
 

Дефинирање на логистиката и нејзините функции 
 

Логистиката претставува планирање, остварување и контролирање на физичкиот тек на 
производите, услугите и информациите од поаѓањето на производот од кај 
производителот до консумирањето од крајните потрошувачи. Накратко може да се 
напомене дека логистиката претставува донесување на вистинскиот производ до 
вистинскиот потрошувач, на вистинско место во вистинско време. Логистиката е онаа што 
го доближува производот до потрошувачот, односно без нејзиното постоење речиси нема 
да биде возможно да се добијат посакуваните производи. Логистиката може да се разбере 
како менаџирање на физичкиот, информациониот и човечки тек со цел правилно да се 
искористат и да се избегне непотребното трошење на ресурсите. Логистиката вклучува 
пренесување на производите до посредниците, па до крајниот потрошувач тн. надворешна 
дистрибуција. Меѓутоа, модерната логистика денес вклучува и внатрешна дистрибуција, 
односно пренесување на производи и материјали од снабдувачите до фабриката, како и 
обратна дистрибуција – пренесување на скршени, несакани или вишок производи од 
корисниците или препродавачите назад во фабриката. (Shister, 2005) 
 
Логистичката индустрија всушност претставува организација на логистичките ресурси и 
активности и исто така е индустрија која го поддржува и потпомага производството кај 
другите индустрии. (Wu & Bai, 2017) Гледано од тој аспект, менаџментот на 
претпријатието мора својата стратегија да ја гради врз основа на логистиката. Во 
литературата на различни места може да се сретнат различни класификации за тоа кои 
активности спаѓаат во рамки на логистиката. Во суштина сите тие вклучуваат исти 
активност, но дел од нив имаат потемелна поделба на активностите. Како главни 
активности во рамки на логистиката може да се напоменат: (Singh, 2018)  
 
 Процесирање на нарачки  

Од оваа активност започнува логистиката, односно активностите на логистиката 
почнуваат да наоѓаат примена кога ќе започне нарачката. Претходното 
анализирање и истражување на дадените можности па се донесува одлуката. 
Понатаму се договараат со избраниот добавувач, термините за испорака, начините 
за плаќање и се пристапува на нарачување.  

 Управување со материјалите 

Оваа активност го опфаќа движењето на материјалите во самите магацински 
простори, а целта за тоа е овозможување на добар распоред преку кој ќе може 
веднаш да се обработат нарачките  и да се одговори на барањата на потрошувачите.  

 Магацини 
Најпрво за магацините мора да се спомене дека особено е важна нивната локација, 
односно тие треба да бидат сместени во близина на дистрибутерите, односно 
трговците на големо. Причина за тоа е брзиот одговор на нарачките, со оглед на 
тоа што некој друг може да го завземе тоа место.  

 Управување со залихи 
Улогата на управувањето со залихите претставува потрага по решенија да се држат 
доволен број на производи во залиха со што веднаш ќе се одговори на барањата, 
но исто така да се одржуваат трошоците на минимум.  

 Транспорт 
Најважен и суштински елемент на логистиката претставува транспортот, со оглед 
на тоа што ги пренесува физички производите од производителот до крајниот 
потрошувач. Неговото планирање е задача на компанијат, бидејќи голем дел од 
вкупните логистички трошоци припаѓаат на транспортот.  

 Пакување 
Првото пакување на производите е должност на логистичката компанија, со оглед 
на тоа што преку тоа пакување треба да се овозможи заштитата на производите од 
различни непогоди. Може да се случи 1-2% од цената на производот да отпадне на 
пакувањето, но превенцијата е многу поголема и се намалуваат можните трошоци.  

 Мониторинг 
Целта на овој процес е добивање на навремени информации за моменталната 
состојба во рамки на магацините, за што мора да се има точна информација колкав 
број на залихи има од производите, колку од материјалите. Нивното следење е 
особено важно, со оглед на тоа што даваат можност во секое време да се има точна 
информација и да се превземаат корективни мерки тогаш кога е потребно.  

 
За да се сфати подобро процесот на логистиката во прилог може да се види слика 1. (Heskett, 
1977) 

Слика 1: Процес на логистика 
Picture 1: The Logistics Process 

 
Може да се забележи протокот на два важни елементи во различна насока, односно 
протокот на информации оди нагоре-надолу што подразбира од првата функција, а тоа е 
прогнозирањето на идните случувања се добиваат информации и тие се предвижуваат до 
првата функција со која процесот на логистика започнува – набавката.  
 
За разлика од информацијата, кога се гледа на материјалите како елемент од логистиката 
нивното движење е од доле-нагоре, што подразбира дека најпрво се набавуваат суровини, 
репроматеријали па се распределуваат преку дистрибутивните центри онаму каде што е 
потребно (зависно од типот на материјали). 
 

Процесот на дигитализација 
 

Дигитализацијата подразбира претворање на интеракциите, комуникации како и 
деловните функции и модели во (повеќе) дигитални, а тие понатаму се сведуваат на 
мешавина од дигитални и физички, услуги за клиенти, интегриран маркетинг или паметно 
производство со мешавина од автономни, полуавтономни како и рачни операции. (Gartner, 
2014)  
 
Во бизнисот, дигитализацијата се однесува на овозможување, подобрување и/или 
трансформирање на деловните операции и функции, модели, процеси и активности преку 
искористување на дигиталните технологии и употребата на дигитализирани податоци 
претворени во интелигенција. (I-Scoop, 2020) Всушност дигитализацијата претставува 
употреба на дигитални технологии и податоци, со цел остварување на профити, 
трансформација на бизнисите и креирање на дигитална средина за бизнисот, каде 
дигиталните информации ќе ја имаат главната улога. За да може да се достигне нивото на 
дигитален бизнис потребно е да се исполнат условите на дигитализација и дигитазација.  
 
Во пракса многу често во ист контекст се употребуваат овие два поими, но литературата 
укажува на јасната разлика помеѓу нив. Дигитизација претставува создавање на дигитална 
(бајтови и битови) верзија на аналогните, физички работи како што се хартиените 
документи. Дигитализацијата заеднички со дигитазацијата го доведуваат бизнисот до 
повисоко скалило во дигиталната трансформација. Односно, дигиталната трансформација 
за која модерниот бизнис се грижи и настојува да го оствари овој процес побрзо. Преку 

својата дигитална трансформација бизнисот успева да оствари поголеми бенефиции за 
себе, но исто така и за целокупното општество во кое што работи и дејствува.  
 
Процесот на дигитализација е директно поврзан со останатите процеси и тоа е претставено 
на слика 2. (Robledo, 2017) 

 
Слика 2: Процесот на дигитализација во дигиталната трансформација  
Picture 2: Process of digitalization in digital transformation 
 
Дигиталната трансформација на бизнисот претставува голема можност и дава основа за 
остварување на иновации и остварување на конкурентска предност на компанијата. Исто 
така, дигиталната трансформација ќе подразбира промени во рамки на претпријатието од 
аспект на структурата, културата, стратегиите, оперативни промени и сл.  
Како во секоја индустрија така и логистиката подлежи на процесите на дигитализација 
како и целосна дигирална трансформација и тоа зависи од степенот на техничко-
технолошка подготвеност на земјата каде тој ќе се остварува.  
 

Дигитализацијата во логистиката 
 

Дигитализацијата во логистиката претставува интеграција на нови дигитални способности 
во области како складирање, транспорт, нарачки и слично, односно во рамки на процесите 
на логистиката. Според направени истражувања од страна на консултантската компанија 
McKinsey, 65% од логистичките менаџери се свесни дека мора да ги дигитализираат 
своите процеси и бизниси доколку сакаат да опстанат. (McKinsey Digital, 2017) 
Технологијата се труди да постигне целосна автоматизиран и менаџмент на интелигенција 
на целокупната документација на логистичките компании. Како една од важните 
активности на логистиката, управувањето со магацините може да се споменат неколку 
типови на технологии кои го потпомагаат и забрзуваат процесот на дигитализација на овие 
објекти. (Interlake Mecalux, 2020)  
 Складирање податоци во облак: постојат сè повеќе системи за управување со 
магацините кои се достапни како софтвери, кои се разликуваат од традиционалните 
верзии каде податоците се складираат во рамки на самиот магацин, во локални сервери. 
Висината на инвестицијата за усвојување на оваа технологија се мали и се дозволиви за 
повеќе магацини. 
 Интернет на нештата: оваа технологија овозможува примена на различните 
сензори поставени низ магацините каде се вчитуваат информациите и се пренесуваат во 
централната база на податоци. Овде се споменува RFID технологијата како и сензорите за 
движење кои се вградени во автоматизирани системи како што се крановите или 
транспортните средства во рамки на магацините.  

 Вештачка интелигенција: овозможува масовна анализа на податоците во различни 
делови и дава можност да се прават подобро предвидувања.  
 Симулација на животна средина со дигитални близнаци: овој тип на технологија се 
користи кога се дизајнираат магацини или се прави промена во неговиот распоред. Преку 
оваа технологија се тестира како би изгледало тоа, без притоа вистински да се оствари, а 
тоа дава основа да се донесе одлуката за понатамошно однесување.  
 
Покрај овие во литературата како и во пракса кај високо развиените земји се среќаваат 
уште многу видови на технолошки унапредувања кои позитивно влијаат и го унапредуваат 
процесот на дигитализација кај логистичките сектори. Кога се зборува за дигитализација 
на логистика не може да се избегне поврзувањето со Logistics 4.0, што во потесна смисла 
подразбира вмрежување и интеграција на логистичките процеси во и надвор од трговските 
и производствените компании до децентрализирана контрола во реално време на 
логистичките мрежи. (Mahnken, 2020) Овој поим Logistics 4.0 во суштина има за задача да 
го објасни влијанието на Industry 4.0 кое го има во полето на транспортот и логистиката, 
па оттаму и името на поимот. Дигиталната трансформација, особено вмрежувањето на 
логистичките процеси, обезбедува поголема транспарентност во синџирите на 
снабдување, а со тоа и  нивно подобро управување. Дигитализацијата и автоматизацијата 
на тој начин водат до поефикасни процеси долж целиот синџир на снабдување. 
Долгорочно, самиот товар би можел да стане интелигентен и да го организира својот 
транспорт самостојно, односно сите тие потребни активности да се вршат без употреба на 
човечкиот капитал.  
 
Целите на Logistics 4.0 се автоматизација и оптимизација на тековите на материјалите и 
користење на ресурсите во влезната и излезната логистика. Ова ќе доведе до интерактивна 
флексибилизација на деловните модели, процеси и партнерски мрежи и како резултат на 
дигитализацијата. Карактеристично е дека таа еднаш воведена нема да остане во таа форма 
и со тие надградувања, таа подлежи на постојано учење и примена на иновациите во 
понатамошните процеси. Фокус во работата на Logistics 4.0 се иновативните технологии 
преку кои се трансформираат и надополнуваат сите активности. (Hoey, 2018) За да се 
дигитализира едно логистичко претпријатие многу е важно да се направи процесот на 
дигитализација насекаде, односно во сите сектори. Многу е тешко ако одредени 
активности се дигитализирани, а останатите функционираат по традиционалните методи.  
 
Она што е карактеристично за дигитализацијата како и останатите процеси кои ја 
потпомагаат е фактот што секојдневно се менуваат и своите влијанија врз логистиката ги 
прошируваат. Токму поради тоа логистичкото претпријатие мора да биде во тренд со она 
што се случува и да се труди да биде во „игра“ постојано. Ако ја земеме претходната 
година каде огромно влијание одигра појавата на пандемијата предизвикана од Ковид-19, 
напредокот на технологијата и секако дигитализацијата земаа особено голем замав, со 
оглед на тоа што само на таков начин се дејствуваше на пазарите. Во литературата се 
среќаваат неколку трендови за кои се смета дека ќе ја одбележат тековната 2022 година во 
аспект на логистиката. Во продолжение ќе спомене за нив и какви ќе бидат нивните 
импликации врз развојот логистичките претпријатија. (Stefanini, 2021) Односно тоа се 
трендови кои ќе имаат влијание врз целокупната логистичка индустрија.  
 

А) Пораст на автономни возила 
Автономните возила треба да бидат тренд во логистичката индустрија. Логистичките 
компании, како што се DHL и UPS, инвестираа во истражување за развој на автономни 
возила за испорака. Тие го гледаат како намалување на трошоците и зголемување на 
ефикасноста преку автоматизирање на пакетите за испорака. А логистичките компании 
наскоро може да користат автономни возила како дел од нивната флота. 

Автономните возила би го олеснувале транспортот на стоки низ целиот свет без притоа да 
се води грижа за недостигот на возачи. 
 
 Б) 3-Д принтање за да се произведуваат производи кои се побаруваат 
Со 3D печатење, компаниите можат да го променат својот деловен модел за да прават 
производство точно на време наместо масовно производство. Тоа ќе им овозможи повеќе 
приспособување и помалку потрошена работа на производи кои не може да ги нарачаат 
или сакаат клиентите. Покрај тоа, производителите можат да произведуваат делови кои се 
прилагодени за потребите на секој клиент. Тие можат да се најдат во магацини каде што 
произведуваат макети или замена по барање. Нивната употреба се шири во 
дистрибутивните центри каде што се собираат нарачките пред да се испратат до клиентите 
низ целиот свет преку воздушен товарен транспорт или океански брод. 
 
 В) Апликации за вештачка интелигенција 
Вештачката интелигенција има голем број на апликации наменети за индустријата 
транспорт и логистика. Преку неа всушност се овозможува управувањето со флотите и 
нејзините апликации претставуваат ефикасно користење на софтверот за анализа на 
податоци. Дава можност да се оптимизираат маршутите врз основа на временските услови 
или сообраќајните шеми. Друга предност што вештачката интелигенција ја нуди се 
можностите за планирање и предвидување на промените во побарувачката и понудата. 
Вештачката интелигенција веќе се користи во секторот за управување со товари, но сепак 
има простор да расте како индустрија. Со постојани иновации и развој, вештачката 
интелигенција ќе стане суштински дел од управувањето со која било флота. 
 
 Г) Усвојување на системи базирани на облак 
Системите базирани на облак стануваат сè попопуларни во логистичката индустрија. 
Бизнисите во логистиката можат да најдат значителни придобивки со усвојување на оваа 
нова технологија за оптимизирање на нивните деловни процеси. Придобивките од cloud 
computing вклучуваат лесна приспособливост, зголемена доверливост, намалени трошоци. 
Другите придобивки, исто така, вклучуваат помалку одржување на хардверот и подобрена 
безбедност преку шифрирање на податоците. Овие нови технологии можат да им 
помогнат на испраќачите да ги намалат нивните оперативни трошоци, да ја зголемат 
ефикасноста и да ги подобрат операциите на задната канцеларија. Поради оваа зголемена 
популарност, се очекува облак компјутерите значително да пораснат во следните пет 
години. 
 
 Д) Испорака на последната милја 
Трендот на бизниси кои се движат кон испорака до последната милја е во пораст. Многу 
претприемачи го менуваат својот фокус на испорака на стоки локално за да им обезбедат 
на клиентите поперсонализирано искуство. Ова исто така влијаеше на логистичката 
индустрија, гледајќи како оваа промена ќе влијае на нивните идни деловни модели и 
методи. Испорака на последна милја е термин кој се користи за да се опише последниот 
дел од испораката на стоки од магацини и дистрибутивни центри до крајниот клиент. 
Трендот за испораки во последната милја се зголеми во последните години бидејќи стана 
поевтин и поудобен од користењето курири.  
 

Ѓ) Интеграција на Blockchain технологијата 
Блокчејн технологијата е релативно нов концепт во логистичката индустрија. Тоа е 
децентрализирана книга која ги евидентира сите трансакции и им овозможува на 
учесниците да работат без да одат преку трето лице. Потенцијалот на оваа технологија 
лежи во нејзината способност да ја намали измамата со тоа што го прави речиси 
невозможно некој да ги менува податоците без да биде откриен. Со искористување на 
блокчејн технологијата за управување со синџирот на снабдување, организациите можат 

да ја подобрат видливоста на нивните нивоа на залихи. Ова може да се направи со 
обезбедување навремени ажурирања за тоа кога производите се испорачуваат на 
клиентите. Оваа транспарентност им овозможува на компаниите да испорачуваат 
известувања во реално време за тоа кога производите ќе бидат повторно достапни откако 
ќе бидат распродадени. 
 

Логистиката кај земјите во развој 
 

Земјите во развој се карактеризираат со релативно низок стандард на живеење, неразвиени 
индустриски гранки, исто така друга карактеристика е дека имаат низок доход по глава на 
жител во однос на развиените земји. Високиот степен на невработеност, зависност од 
примарниот сектор, извоз на примарни стоки за обезбедување на средства и други 
карактеристики кои овие земји ги поседуваат. (Agarwal, 2022) Многу често како 
карактеристика на овие земји е слабата развиеност на транспортната инфраструктура. 
(Ahuja, 2016) Согласно на тоа што овде индустриите не се доволно развиени, а како една 
од нив е логистиката. Слабата инфраструктура во однос на транспортот кај овие земји 
создава негативни импликации и ги ограничува понатамошните развои од аспект на 
движење на работната сила, проширување на пазарите, економски раст и сл.(Wang, 2002) 
Според мислењето на Caroline Freund, директорка на Макроекономија, трговија и 
инвестиции во Светска Банка, кај земјите во развој добивањето на правилна логиситка 
значи подобрување на инфраструктурата во логистиката, обичаите, регулативите и 
вештините во оваа сфера. (The World Bank, 2018) Во извештајот Connecting to Compete 
(Поврзување за натпреварување) кој се подготвува од страна на Светска Банка се 
истакнува потребата од квалификувани вработени лица во рамки на логистичката 
индустрија кај земјите во развој. (Open Knowledge Repository, 2018) Најчесто станува збор 
за лица на повисоки работни позиции како што се менаџерските позиции на различни 
нивоа. Друг аспект кој се забележува кај логистичката индустрија во земјите во развој е 
недоволната свест кај менаџментот па и самото население за загадувањето на животната 
средина од страна на транспортните средства. Емисијата на CO2 од транспортните 
средства не претставува поле за размислување и дејствување кај овие земји, додека кај 
развиените земји свесноста за неговата штетност завзема внимание во нивните стратегии 
и се превземаат корективни мерки.  
 

Логистичката индустрија во Република Северна Македонија 
 

Како дел од групата на земји во развој, Република Северна Македонија од аспект на 
логистичката индустрија сеуште има потреба од понатамоѓен развој и несомнено 
дигитализација како на овој сектор така на целокупното општествено живеење. Земјата ги 
поседува претходно споменатите карактеристики кои се однесуваат на земјите во развој. 
Во рамки на логистиката, предизвик за земјата е да развива капацитети – приватни и 
владии, со цел да се подобри ефикасноста на организациите и секако да се предизвика 
забрзување на напредокот на целата земја. Како еден од начините на земјата за 
подобрување на моменталната ситуација е искористување на средства добиени од 
грантови, кои се добиваат од високо развиените земји. (Lusthaus, et al., 2002) Исто така, 
многу важен аспект за развој на логистичката индустрија во државата е поставувањето и 
почитувањето на голем број реформи од различен карактер како административни, 
економски, социо-културни, политички, како и технолошки. (Frazelle, 2002) Последната 
реформа, техничко-технолошката има круцијално важење за овозможување на подлога за 
дигитализација во рамки на логистичкиот сектор на земјата Република Северна 
Македонија. Како земја во развој не може да се каже дека поседува добар степен на 
дигитализација како во логистичкиот сектор така и во останатите приватни и јавни, 
државни сектори. Според Државен Завод за статистика, последните извештаи од 2019 
година каде се дава точен приказ на бројот на претпријатија според индустрии, бројот на 

активни претпријатија во областа на транспорт и складирање изнесува 5.780, додека 
бројот на новосоздадени претпријатија во оваа област во таа година изнесувал 423. 
(Државен Завод за статистика, 2021) На графиконот 1 е претставено колкаво учество имаат 
претпријатијата од оваа индустрија во вкупниот број на активни претпријатија на пазарот 
на земјата и исто така со колкав дел новосоздадените претпријатија од транспорт и 
логистика учествуваат во вкупниот број на новосоздадени претпријатија во Република 
Северна Македонија во таа година.  

 
Графикон 1: Учество на активните претпријатија од логистички сектор во вкупните 
активни претпријатија  
Chart 1: Participation of active enterprises from the logistics sector in the total active enterprises 
 
Гледајќи го графикон 1 може да се забележи дека учеството на овие претпријатија во 
вкупниот број на активни претпријатија на пазарот во земјата во 2019 година изнесувал 
7,9%. Следниот графикон покажува колкав дел од новосоздадените претпријатија во таа 
година учествувале во вкупно новосоздадените претпријатија на територијата на 
државата. 
  

 
Графикон 2: Учество на новосозданите претпријатија кај логистичката индустрија во 
вкупниот број на новосоздадени претпријатија 
Chart 2: Share of start-ups in the logistics industry in the total number of start-ups 
 
Учеството на новосоздадени претпријатија во логистиката во вкупниот број на 
новосоздадени претпријатија изнесува 5,4% што дава основа за понатамошен развој 
односно појава и пораст на овој процент. Друг фактор кој се забележува е дека во 2019 
година всушност на пазарот на земјата започнале со работа ноби 423 претпријатија од оваа 

индустрија што дава знак дека не постои презаситеност на пазарот. Во рамки на земјата 
бројот на транспортно-логистички претпријатија се зголемува, меѓутоа главните позиции 
се завземени од високо развиените компании во логистичката индустрија кои настапуваат 
на странските пазари и оперираат на повисоко технолошко ниво. Нивните можности да се 
превземаат пософистицирани технологии и да се искористуваат економии од обем им дава 
можност да се прошируваат на повеќе пазари и секако да дејствуваат меѓународно. 
Таквата основа им дава можности и за во иднина да присвојат нови технологии, со оглед 
на тоа што средствата кои тие ги поседуваат им го дозволуваат тоа. Интегрираните 
логистички центри на најважните раскрсници во светот каде што се спојува протокот на 
стоки создадаваат ефикасна врска меѓу сите превозници и овозможуваат широк спектар 
на услуги со додадена вредност. Мрежата на DB Schenker нуди неповторливи конкурентни 
предности. Располагаат со приближно 4.200 директни железнички терминали на различни 
локации низ Европа; 114.000 товарни вагони и 3.400 локомотиви. Посветеност на 
компанијата за транспортот и логистичките услуги се согледува во нивната широка 
палета, односно компанијата во своето работење нуди повеќе типови на логистички 
решенија. (DB Schenker, 2022)  
 
Споменавме дека нивното работење е распространето на глобално ниво, односно се вршат 
операции на повеќе територии и секоја од нив се карактеризира со примена на посебни 
технологии. Меѓународниот карактер на компанијата бара од неа, односно секоја единица 
во рамки на глобалната мрежа да се придржува до одредени принципи и правила во однос 
на: развој на единствени оперативни и комерцијални решенија, фокусирана стратегија на 
одржлив раст и развој, воведување на иновативни решенија и сл. Исто така, глобалниот 
карактер наметнува исполнување на одредени техничко-технолошки барања, 
карактеристики од секоја единица. Без оглед на тоа што компанијата дејствува во рамки 
на територии  на развиени и земји во развој дел од пропишаните стандарди за технолошка 
подготвеност мора да се исполнуваат. Од тој аспект, дигитализацијата како процес во 
работата на DB Schenker мора да се исполнува, барем во дадените минимуми. Она што се 
спроведува во единиците кои се во високо развиените земји секако не е пракса за земјите 
во развој, меѓутоа се одржува некое повисоко ниво.  
 
Еден од чекорите на поголема дигитализација во DB Schenker во Република Северна 
Македонија претставува воведувањето на E-Schenker, најнапредното логистичко 
решение досега. Ги вклучува сите е-услуги на еден портал, давајќи максимална поддршка 
во секоја фаза на синџирот на снабдување. Од следење и планирање до резервирање и 
известување, eSchenker претставува добра алатка која помага во извршувањето на голем 
број логистички услуги.  

 
Слика 3: Услуги на E- Schenker 
Picture 3: Services on E- Schenker  

На слика 3 може да се забележат онлајн услугите кои компанијата DB Schenker ги нуди на 
клиентите во рамки на земјата. Изгледот на E-Schenker  се разликува кај другите земји, 
односно бројот на услуги кои се вклучени се различни со оглед на тоа што големината на 
пазарот е различна и секако можноста за дигитално информирање и спроведување на 
многу други активности е поголемо.  
 
Како главни услуги кои ги нуди електронсиот сервер се можностите за резервирање на 
различни услуги, можност да се видат електронски цените кои компанијата ги нуди за 
клиентите, друга придобивка е можноста да се добие фактурата електронски. Можноста 
за следење на различните транспортни средства кои се користат од страна на компанијата 
е една од можностите што исто така се нуди и она што е специфично е калкулаторот преку 
кој се пресметува загадувањето на животната средина од различните транспортни 
средства. Од таму се гледа нивната еколошка свесност, која ја промовираат и во Република 
Северна Македонија. Со оглед на тоа што земјата почна да посветува внимание во 
последните години на овие проблеми, промовирањето и поттикнувањето на почиста и 
поздрава животна средина од страна на компанијата DB Schenker е од голема полза.  
Различните дигитални иновативни решенија кои се воведуваат од страна на компанијата 
како што се: списание за дигитализација – каде се споделуваат најновите приказни за 
иновативни решенија кои компанијата ги превзема; лабораторија на DB Schenker за развој 
и тестирање на нови решенија кои ќе ја обликуваат логистиката во иднина и други 
програми и решенија кои ја поттикнуваат дигитализацијата. Сите овие иновации од аспект 
на дигитализацијата, технолошкото унапредување се дел од работата и развојот на DB 
Schenker на светско ниво. За разлика од таму во Република Северна Македонија 
почетоците на дигитализацијата се воведуваат од Schenker и другите светски брендови на 
логистички претпријатија кои се присутни. Многу е важна и треба да даде мотив 
присутноста на овие брендови со оглед на тоа што процесот на дигитализација без нивно 
присуство не би можел да се очекува во поскоро време. Средствата, опремата и 
подготвеноста која тие ја имаат дава основа да се појават и да се развиваат иновативни, 
технолошки решенија во логистичкиот сектор на земјата.  
 

Заклучок 
 
Логистиката со својата важност во секое стопанство подлежи на постојани промени 
предизвикани од развојот на технологијата како и процесот на дигитализација. 
Отвореноста на логистиката кон иновации треба да биде присутна, со оглед на тоа што 
секоја од нив носи кон подобрување, унапредување како и зголемување на ефикасноста и 
ефективноста на секторот логистика. Перформансите на претпријатијата дел од 
логистичкиот сектор како и оние на индустријата логистика зависат од степенот на развој 
на земјата како и степенот на нејзина дигитализација. Логистичката дигитализација се 
обезбедува со претходна подготвеност на земјата од аспект на техничко-технолошкиот 
развој и секако можноста да се инвестираат доволно финансиски средства за усвојување 
и придобивање на предностите од дигиталната логистика. Подготвеноста на човечкиот 
капитал е друг суштински фактор без кој не може да се замисли дигитализацијата на 
логистичкиот сектор. Како една од земјите во која степенот на дигитализација е на ниско 
ниво како и економскиот раст и развиеност, Република Северна Македонија е на 
почетоците на дигитализација во рамки на логистиката. Предводници и лидери во тоа се 
светските брендови на логистички претпријатија кои дејствуваат на теиторијата на земјата 
и ги превземаат овие чекори кои даваат сознанија и мотив на останатите логистички 
претпријатија да се приклучуваат кон оваа глобална дигитализација.  

